
Институтот за развој на електронски комуникации ИНРЕКОМ Скопје и оваа година 

го следи и анализира европскиот извештај во поглед на поглавјето 10 за дигиталната 

трансформација (порано познато како информатичко општество) и медиумите, како и во 

делот на слободата на изразување во делот на фундаменталните права и слободи.  

ИНРЕКОМ смета дека заклучоците на овогодинешниот Извештај1 на Европската 

комисија за напредокот на Република Македонија се досега најкритички изминативе години. 

Старите нереализирани препораки остануваат, но се наведени и нови, со што се 

забележува застој во евроинтегративниот процес и меѓу редови може да се прочита дека 

истите се доста остри. 

Годинешната оценка за подготвеноста останува 3 - умерено напреднато, но затоа 

Република Македонија доби двојка - ограничен напредок во целокупното поглавје, со што 

е испратена сериозна порака до Владата и Собранието во поглед на дигитализација на 

државата и реформи во медиумскиот етер. 

 

Во делот на дигиталната трансформација и чекорење кон информатичко општество, 

Европската комисија нотира благо зголемување на електронски услуги од страна на 

државните институции и го поздравува приклучувањето на Македонија во програмата за 

Дигитална Европа. Помеѓу ретките пофалби во поглавјето 10 се учеството во Дигиталната 

агенда за Западен Балкан и проширувањето на 5Г мрежата од страна на двата мрежни 

мобилни оператори. 

Но забелешките со критики сепак преовладуваат и во овој извештај. Па така, во 

однос на пазарот на електронски комуникации, Комисијата повторно опоменува за фактот 

дека натпреварот го играат само два големи играчи и покрај четирите виртуелни мобилни 

оператори, со што Македонија останува единствена држава во Европа со само два мрежни 

оператори. ЕК нотира дека Агенцијата за електронски комуникации, меѓу другото, иако 

собира статистика за бројот на корисници со пристап на интернет со различни брзини, АЕК 

не ги дели податоците по корисници, како на пример: училишта, болници, претпријатија и 

слично.  

Најголем жолт картон според ИНРЕКОМ и во овој извештај е интероперабилноста, 

односно поврзаноста помеѓу јавните институции, која останува горчлив проблем во 

македонската држава. Националниот портал за електронски услуги иако бил надграден, 

поради недостаток на софтвер и хардвер, повеќето државни институции не го користеле. 

И покрај надградбата, Комисијата потенцира дека бројот на услуги останува скромен и се 

нудат услуги кои ретко се бараат и користат. Во однос на квалитетот на податоците од 

националниот електронски регистар на населението, ЕК препорачува континуирано 

филтрирање преку проверки и со други регистри. 

 

 
1 SWD_2023_693 North Macedonia report.pdf (europa.eu) 

https://neighbourhood-enlargement.ec.europa.eu/system/files/2023-11/SWD_2023_693%20North%20Macedonia%20report.pdf

Иако Комисијата не се задржува премногу во однос на електронската трговија, сепак 

го поздравува зголемувањето на онлајн купувањето. Но во однос на статистиките, 

препорачува подобрување кон собрањето на податоци врз нејзиниот стандард, односно 

Индексот за дигитална економија и општество (DESI). 

 

Сериозна забелешка Комисијата има и во однос на меѓуинституционалната 

координација кога станува збор сајбер безбедноста и особено е потребно да се вложат 

напори да се зајакнат капацитетите на МКД-ЦИРТ. 

Во однос на компјутерскиот криминал, Македонијата иако е потписничка на 

Будимпештанската конвенција за засилена соработка за компјутерски криминал и 

електронски докази, истата не е ратификувана од Собранието. 

 

Во однос на Оперативно-Техничката Агенција, Комисијата забележува дека оваа 

институција сѐ уште нема свои простории и е сместена во зграда на еден од операторите, 

а го нотира и немањето на директор што може да претставува проблем со работењето. Во 

делот на пофалбите, позитивно е оценето само дигитализирањето на постапките и 

модернизацијата на системите.  

 

Кога станува збор за делот со: медиумите, новинарите и слободата на говор, 

Македонија и во однос на подготвеноста овие прашања е оценета дека се движи помеѓу 

одредено и умерено ниво на подготовка, но со преодна оценка - огранично кон напредокот.  

 

Иако постои поволен контекст во медиумската сфера, сепак постојат сѐ уште закани 

и заплашувања кон новинарите, со што и понатаму се соочуваат со предизвикувачки 

услови за работа. 

Европската комисијата ги забележува недоличните однесувања на политичките 

актери кон новинарите. За пофалба според Комисијата се законските измени на 

Кривичниот закон со кој се зголемува заштитата на новинарите, но сепак забележува дека 

остануваат нерасчистени стари случаи за физички напади. 

 

Комисијата го забележува и проблемот со рекламирањето на политичките партии и 

државните институции, со што укажува на потребата од промена на Изборниот законик во 

однос на рекламирањето со државни пари за време на избори, како и во однос на 

прашањето со државните кампањи што станува актуелно. Комисијата наведува дека се 

потребни повеќе одржливи решенија во однос на овие прашања. Предлог решенија со 

јавноста сподели и ИНРЕКОМ2. 

 
2 ИНРЕКОМ коментар: Додворувачки владини измени на Законот за медиумски услуги   

https://inrekom.org.mk/dodvoruvachki-vladini-izmeni-na-zakonot-za-mediumski-uslugi/

Сепак, во извештајот Власта е пофалена за финансиската поддршката во време на 

повеќе светски кризи преку намалување на давачките на радијата и телевизиите, како и 

субвенции на весниците. 

 

Европската комисија забележува дека онлајн медиумите не се регулирани со 

никаков закон иако се проценува дека нивната бројка се движи од 150 до 200 онлајн 

портали. Регулирањето на онлајн медиумите несомнено е потребно поради промените на 

пазарот за рекламирање, постоењето закана од дезинформации, прекршувањето на 

интелектуалните права како и недостаток на интелектуалната сопственост. 

Нотирано е особено дека одредени онлајн медиуми се предмет на влијание од 

политички фигури.  

И покрај постоењето на саморегулација за онлајн медиумите, истата е нотирано 

дека има потреба од засилување со воведување на повисоки професионални стандарди. 

 

Но мора да се потенцира дека, ЕУ повикува на ревидирање на медиумските закони 

преку соработка на сите засегнати страни, бидејќи дигиталните технологии и 

нарушувањето на медиумскиот пазар го бараат тоа.  

ИНРЕКОМ оваа констатација ја толкува како потреба од воведување на регистар на 

електронски портали од страна на регулаторното тело и пропишување на основни 

стандарди што треба да ги исполни еден портал. 

Меѓу другото, ИНРЕКОМ во повеќе наврати апелираше на вклучување на сите 

актери: од медиуми преку оператори до регулаторни тела да седнат на тркалезна маса и 

да се донесат суштински реформи врз основа на компромиси што ќе бидат од полза на 

сите. Една од предложените реформи од Институтот е креирање на нов регулатор3 за 

медиуми и електронски комуникации во Република Македонија.  

 

Во однос на јавниот радиодифузен сервис Македонска Радио Телевизија, 

комисијата нотира дека е потребна посериозна реформа, посебно со акцент за изнаоѓање 

на решение за поголема финансиска независност и одржливост. Владата е особено 

критикувана повторно поради своите дискрециони законски овластувања со кои уште 

еднаш го намалила финансирањето на МРТ, со што создава несигурност во планирањето. 

Дополнително, потенциран е заглавениот процес за избор на нов програмски совет на МРТ. 

 

Во однос на регулаторните тела и усогласувањето со европската регулатива, 

Комисијата на позитивно конто го става усогласувањето на Законот за аудио и 

аудиовизуелни медиумски услуги со европската Директива од 2018 година. 

 
3 Регулаторен Левијатан или реформа на регулаторните тела?   

https://inrekom.org.mk/regulatoren-levijatan-ili-reforma-na-regulatornite-tela/

Агенцијата за аудио и аудиовизуелни медиумски услуги и оваа година е повторно 

пофалена од ЕК дека ги исполнува своите законски обврски, преку унапредување на 

медиумската писменост, вршењето надзор врз радиодифузерите, анализирање на 

родовата еднаквост во медиумскиот свет, како и застанување во одбрана на новинарите 

при закани и притисоци. 

Сепак останува потенцираната забелешка околу зајакнувањето на независноста и 

капацитетот на АВМУ, но и во однос на закочениот процес за избор на нови членови на 

Советот на АВМУ, за кој очигледно се нема желба од страна на политичките чинители. 

 

Но за препораките од изминатите години, ЕК и понатаму упатува за нивната важност 

што треба да се усвојат, како што се: долгорочната стратегија за информатички и 

комуникациски технологии, националната стратегија за сајбер безбедност за периодот 

2023-2027, усогласувањето на законодавството со Европскит кодекс за електронски 

комуникации, Европската директива за намалување на трошоците за широкопојасен 

интернет и европската директива за безбедност на мрежи и информациски системи (НИС 

2). 

Забележано е повторно одложување на усогласувањето на законодавството со 

Регулативата на ЕУ за електронска идентификација и доверливи услуги за електронски 

трансакции во државата ( eIDAS). 

Исто така Македонија ги нема усвоено и новите европски правила за дигитални 

услуги и за единствениот дигитален пазар, со цел да се создаде предвидливост на 

деловната заедница и да се заштитат македонските корисници. 

Комисијата на Македонија ѝ забележува уште една неусвоена регулатива во однос 

на авторските и сродни права. Имено, во националното законодавство не се 

транспонирани Директивите за онлајн пренос на радиодифузерите и реемитување на 

телевизиите и радијата (директивата SatCab II). 

 

Сумирано, од целокупниот извештај, македонската Влада и македонското Собрание 

немаат предложено и усвоено низа европски правила со кои ќе се забрза патот кон 

членство во европското семејство. Дополнително, особено е критикувана Владата бидејќи 

нема вложено напори кон поголема дигитализација на институциите и нивна поврзаност, 

но и поголеми реформи во медиумската сфера. Ако во минатото имало формално, а 

немало суштинско усогласување, овој Извештај може да се каже дека директно укажува на 

немање на ниту формално донесување на акти, а ниту пак суштинска реформа во пракса. 

Институт за развој на електронски комуникации Скопје 

Ноември, 2023 година 


